
Tórshavn, 18. september 2006
Viðv.    uppskoti til arbeiðsskaðatryggingarlóg til ummælis
Víst verður til skriv dagfest 6. juli 2006, har uppskot til løgtingslóg um trygging móti avleiðingunum av arbeiðsskaða (Arbeiðsskaðatryggingarlógin) er sent Kommunusamskipan Føroya til ummælis.

KSF fekk nakað tað sama uppskotið til ummælis í 2003. Í ummælisskrivinum til trivnaðarnevnd Føroya løgtings dagfest 28. apríl 2003 vísti KSF serliga á § 16 í uppskotinum, har tryggingarskylda er áløgd kommununum (stk. 1), meðan landið kann velja at vera sjálvtryggjandi (stk. 2). 
KSF heitti í nevnda ummælisskrivi á trivnaðarnevndina um at bera so í bandi, at kommunurnar, eins og landið, í lógini fáa møguleika at velja at vera sjálvtryggjandi.
Nú uppskotið aftur verður lagt fram staðfestir KSF, at ásetingin í § 16, stk. 1 er ikki broytt ei heldur viðmerkingarnar til greinina. Einki sæst heldur til, at Vinnumálaráðið, sum nú umsitur økið, hevur viðgjørt spurningin av nýggjum um at varðveita møguleikan hjá kommununum at vera sjálvtryggjandi. 

KSF loyvir sær tí her at endurtaka áheitanina um at kommunurnar eisini framyvir kunnu velja at vera sjálvtryggjandi. Undir øllum umstøðum mælir KSF staðiliga frá at áleggja øllum kommunum tryggingarskyldu. Niðanfyri verður grundgivið nærri fyri hesum. 
Í viðmerkingunum til lógaruppskotið verður sum grundgeving fyri at áleggja kommununum tryggingarskyldu ført fram, at tað á henda hátt slepst undan, at tryggjaði orsakað av vantandi fíggjarorku hjá kommununi ikki fær tær veitingar, sum hann sambært lógini hevur rætt til, eins og at henda skipan tryggjar, at kommunan ikki kemur í fíggjarligt óføri orsakað av krøvunum. 

KSF metir, at henda grundgeving hevur ikki hald í veruleikanum hvørki nú ella framyvir, og kann ikki vera grundarlag fyri so ógvisligum inntrivi, sum talan er um í hesum lógaruppskoti.

Við at vísa til vantandi fíggjarorku í kommununum, so tekur grundgevingin als ikki hædd fyri bygnaðarligu broytingunum á kommunuøkinum, sum bæði landsstýrið og KSF miða ímóti, nevnliga, at Føroyar verða skipaðar í 7-9 burðardyggar kommunueindir, ið eru munandi fíggjarsterkari enn í dag. Lógaruppskotið tekur heldur støði í einum farnum veruleika, har tað í Føroyum vóru nógvar kommunur. 
Sambært uppskotinum verður sjálvur møguleikin at velja antin at vera sjálvtryggjandi ella at tekna arbeiðsskaðatrygging hjá tryggingarfelag tikin frá kommununum. Í eitt nú Danmark hava kommunurnar henda valmøguleikan í lógini. Um føroysku kommunurnar við tvingsli skulu tekna trygging, so verða fíggjarligu avleiðingarnar fyri kommunurnar sera stórar, og helst munandi meira enn 40 % hækking í tryggingargjøldum, sum mett verður í uppskotinum. Um sjálvur valmøguleikin antin at vera sjálvtryggjandi ella at tekna trygging verður varðveittur, er útgangsstøðið hjá kommununum fyri at velja at tekna trygging hjá tryggingarfelag og at samráðast um eitt hóskandi tryggingargjald eyðsæð eitt heilt annað. 
Grundgevingin fyri at áleggja kommununum tryggingarskyldu tekur heldur ikki hædd fyri, at kommunur longu í dag hava sjálvtryggjandi skipanir á hesum øki, sum virka sera væl. Eitt nú er Tórshavnar kommuna sjálvtryggjað, hvat arbeiðsskaðatrygging viðvíkur. Øllum starvsfólkunum verður veitt júst somu trygd, sum um kommunan hevur teknað arbeiðsskaðatrygging. Harumframt setir kommunan árliga ávísa upphædd av til óvæntað stór endurgjaldskrøv okkurt árið. 
KSF arbeiðir í løtuni vegna limakommunurnar við møguleikanum at víðka og tillaga hesa sjálvtryggingarskipan hjá Tórshavnar kommunu til at fevna um allar limakommunurnar og øll starvsfólk í limakommununum. Vandin fyri, at sjálvtryggjaðu kommunurnar tá koma í fíggjarligt óføri av stórum endurgjaldskravi, er sostatt í veruleikanum heilt burtur. 
Tað er tí heilt greitt fatanin hjá KSF, at verða tær komandi 7-9 kommunueindirnar í Føroyum yvir ein kamb tvingaðar við lóg at tekna arbeiðsskaðatrygging hjá tryggingarfelag, verður týdningarmiklur partur av kommunala sjálvræðinum settur til viks. Harumframt verða stórar fíggjarligar byrðar, ið skattaborgarin í síðsta enda skal gjalda, lagdar á kommunurnar púra óneyðugt. 
KSF metir, at tað er ikki rætt at lóggeva ymiskt fyri land og kommunur. Eisini av hesi orsøk er lógarásett tryggingarskylda fyri allar kommunurnar eitt sera álvarsamt og prinsipielt stig, sum KSF als ikki tekur undir við. 
Tað kann heldur ikki vera rætt, at tað eru atlit til tær minstu kommunurnar, sum skulu tálma menningini hjá øllum hinum. Skal ein avmarking setast, kundi tað heldur verið sett við støði í kommunustødd ella starvsfólkatali tó so, at sjálvt ein lítil kommuna eigur at kunna vera sjálvtryggjað í felagsskapi við aðrar kommunur eitt nú eftir tí leisti, sum KSF arbeiðir við sum omanfyri lýst.

KSF vil tó enn einaferð mæla til, at kommunurnar eins væl og landið sbrt. § 16, stk. 2 hevur møguleikan at velja at vera sjálvtryggjandi.
KSF hevur ikki viðmerkingar til fakliga innihaldið í lógaruppskotinum annars.

